
Komentar na Izvještaj
 o zaključenim ugovorima u postupcima javnih nabavki
 za 2010. godinu

Iako još nije zvanično objavljen, Godišnji izvještaj o zaključenim ugovorima u postupcima javnih nabavki za 2010. godinu Agencije za javne nabavke BiH, usvojenom na sjednici Savjeta/Vijeća ministara BiH, održanoj 23.02. 2012. godine, zahvaljujući ljubaznosti zaposlenih u ovom organu, Analitičko-istraživački tim UG Tendera je u mogućnosti da udovolji zahtjevima novinara za komentarom sadržaja istog, pa Upravni odbor Udruženja ujedno koristi priliku da o navedenom informiše i najširu javnost u BiH.


Pored Udruženja „Tender“, pretpostavljamo da i druge, stručne i svakako kontrolne institucije su sa nestrpljenjem očito predugo, iz poznatih razloga, nekonstituisanja Odbora Agencije za javne nabavke, očekivale objelodanjivanje ovog veoma indikativnog i poučnog dokumenta, koji je u potpunosti dao jasno potvrdnu sliku o haotičnom i nekontrolisanom stanju i odnosima učesnika u javnim nabavkama u BiH, što je omogućilo provođenje neshvatljivo velikog broja netransparentnih postupaka, a time i nedomaćinskog trošenja sredstava. Tako stvarani milje itekako je pogodovao i doprinosio stalnom rastu korupcije, na šta je Udruženje Tender godinama javno ukazivalo, nudeći odgovarajuća rješenja sa efikasnim mehanizmima, ali nažalost bez uvažavanja i prihvatanja istih od strane Agencije, pa i drugih nadležnih struktura.


O čemu se konkretno radi, najbolje ilustruju sljedeći pokazatelji:

1. Agencija svoj Izvještaj temelji na podacima o sklopljenim ugovorima o nabavkama roba, usluga i radova iz samo 742 registrovana ugovorna organa, iako se pretpostavlja da u BiH ima više od 2.000 pravnih subjekata, koji su obavezni da provode javne nabavke. Navedeno najbolje govori i da su svi prezentovani pokazatelji u mnogome upitni i da nas sve mora zabrinuti činjenica da ni nakon više od šest godina, Agencija nije uspjela ustrojiti evidenciju ugovornih organa, niti iznaći efikasne načine utvrđivanja odgovornosti za sve one koji izbjegavaju da uredno dostavljaju podatke;

2. Ukupna vrijednost zaključenih ugovora u 2010. godini iznosila je 3.469.981.667,61 KM, što predstavlja povećanje 163,3% u odnosu na zaključene ugovore u 2009. godini, kada je registrovan ukupan iznos nabavki od 2.124.813.917,41 KM. Ovakvo nevjerovatno godišnje povećanje utrošenih sredstava u javnim nabavkama isključivo je posljedica nedostavljanja izvještaja ugovornih organa Agenciji o sklopljenim ugovorima;

3. Posebno su indikativni i zabrinjavajući podaci, koji su isključivo posljedica primjene podignutih novčanih cenzusa (februar 2009. godine), za nabavke roba i usluga sa 30.000 KM na 50.000 KM i radova na 80.000 KM putem Konkurentskih zahtjeva i Direktnih sporazuma sa 3.000 KM na 6.000 KM, dakle bez javnih objava, što svakako predstavlja neuporedivo najveći prostor za moguće manipulacije na koruptivnim osnovama u javnim nabavkama, ne samo na prostoru Evrope. Na ekonomsku i druge štetnosti od primjene podignutih cenzusa, Udruženje je blagovremeno upozoravalo javnost i nadležne institucije u BiH, ali nažalost bezuspješno. U odnosu na 2008. godinu, Konkurentski zahtjevi su sa 191.465.328,57 KM porasli u 2010. godini na 423.359.603,82 KM ili za 121%, Analitičko-istraživački tim smatra da je navedeni procenat i dvostruko veći, ali da ga mnogi ugovorni organi u Izvještaju nisu prikazali, dok je istovremeno zabilježen rast direktnih sporazuma sa 41.829.981,63 KM na 144.180.185,00 KM ili za 244%, što se takođe treba smatrati upitnim. 

4. U cjelini posmatrano, najdrastičniji enormni porast bilježe Pregovarački postupci, koji su npr. od 78.788.985,57 u 2008. godini, porasli na čak 1.510.857.866,84 KM u 2010. godini ili za nevjerovatnih 1.817,60%. Inače, učešće Pregovaračkih postupaka u ukupnim nabavkama je dostiglo procenat od 43,54%, dok je taj odnos u Republici Srbiji 21,25%, a Republici Hrvatskoj 18,09%. 

5. Za razliku od navedenih, tzv. „crnih postupaka nabavki“, koji su posljedica podignutih cenzusa, ali i ukupnog stanja neodgovornosti i javašluka u javnim nabavkama kod Otvorenih postupaka, kao najtransparentnijih i jedinih koji obezbjeđuju konkurentnost u analiziranom periodu zabilježili su smanjenje sa 1.598.037.250.83 KM na 1.343.821.679,58 KM ili za 15,91%. Tako kreirano stanje u javnim nabavkama, uticalo je da Otvoreni postupci, kao apsolutno najprihvatljiviji i najpošteniji, u 2008. godini sa 88,17% učešća u ukupnim javnim nabavkama, što je bilo iznad evropskog prosjeka i za svaku pohvalu, se svedu u 2010. godini na samo 38,73% i vjerovatno su među najnižima u svijetu. Razlog tome su svakako podignuti cenzusi, ali i sveprisutnija praksa da se veće javne nabavke dijele na manje, koje ne zahtijevaju javno objavljivanje. Poređenja radi, sklopljeni ugovori po provedenim Otvorenim postupcima u 2010. godini u Republici Srbiji su učestvovali sa 56,84%, a u Republici Hrvatskoj sa 79,36%. O prisutnoj netransparentnosti kod navedenih postupaka, najupečatljivije svjedoče i smanjenje broja obavještenja o nabavkama u Službenom glasniku BiH, koji su sa 9.074 u 2008. godini, smanjeni na 7.148 u 2010. godini ili za 21,22%;

6. Da se stanje u javnim nabavkama otelo kontroli, najupečatljivije potvrđuju činjenice da su Pregovarački postupci zajedno sa Ograničenim, Konkurentskim zahtjevima i Direktnim sporazumima, kao tzv. „crni“-„tajni“ vidovi nabavki, koji se u pravilu javno ne objavljuju, učestvovali u ukupnim nabavkama roba, usluga i radova sa 2.126.159.988,01 KM ili sa 61,27% i značajno su premašili Otvorene postupke, što je za pretpostaviti rijedak slučaj u svjetskim razmjerama. U prilog navedenom, svakako ide i spoznaja da je od 20 najvećih ugovora u 2008. godini, 19 ugovora bilo rezultat provedenih Otvorenih, a samo jedan Ograničenog postupka, dok je u 2010. godini čak 15 najvećih ugovora bilo posljedica Pregovaračkih postupaka bez objave obavještenja, a 5 Otvorenih postupaka. Pravdanje od strane Agencije, da se radi o nabavkama roba Pregovaračkim postupcima unutar povezanih preduzeća ima samo djelimično opravdanje i to samo u 5 slučajeva, ali u cjelini posmatrano u ovom segmentu javnih nabavki, koji je apsolutno netransparentan, BiH vjerovatno zauzima neslavno sam svjetski vrh;

7. Ako se navedenom, očito pogoršanom stanju u svim postupcima nabavki, doda i činjenica da se stalno povećava i broj žalbi ponuđača upućenih Kancelariji/Uredu za razmatranje žalbi BiH na nezakonita ponašanja ugovornih organa u provođenju javnih nabavki, što je rezultiralo u 2009. godini upućivanju 1.476 žalbi, a u 2010. godini 1.831 žalbe i predstavlja povećanje od 25%, obezbjeđujući tako, po godišnjem broju žalbi, još jedan neslavan rekord BiH, ali ne samo u evropskim razmjerama. U istoj godini, navedeni kontrolni organ je donio 1.080 rješenja o opravdanosti žalbi, pokrećući samo 5 krivičnih i jednu prekršajnu prijavu i izričući 2 novčane kazne od 500 i 1.000 KM, ali ne obeštećujući pri tome ni jednog žalioca, što je nepojmljivo. Svakome imalo upućenom u problematiku javnih nabavki postaje jasno zašto nas relevantne međunarodne institucije svrstavaju na sam vrh ljestvice najkorumpiranijih zemalja, ne samo u Evropi.

8. Svakako je krajnje neprihvatljivo i zabrinjavajuće da Agencija za prevazilaženje aktuelnog poražavajućeg stanja i unapređivanje istog, ne predlaže u Izvještaju nikakva bitna i korisna rješenja, pa samim time i ne traži pomoć od nadležnih subjekata, ni podršku od javnosti. Dodatno brine i spoznaja da su Ured za zakonodavstvo Vijeća/Savjeta ministara i Ministarstvo finansija i trezora BiH, na sadržaj Izvještaja dali pozitivno mišljenje, očito formalno, po ustaljenoj praksi, bez ozbiljnog analitičkog i stručnog ulaženja u suštinu problema, što je veoma indikativno i jasno potvrđuje da javne nabavke najviši organ vlasti gotovo i ne zanima.

Ključni razlozi za ovako neodrživo i u mnogome koruptivno stanje, mora se tražiti, prije svega u neprimjerenom radu i postupanju tri osnovne institucije: Agencije za javne nabavke, Kancelarije/Ured za razmatranje žalbi i Suda BiH. Budući da se ovoga puta radi o Izvještaju Agencije, Udruženje naročito ukazuje na probleme u nedosljednosti provođenja monitoringa u ugovornim organima na brojnim evidentnim nezakonitostima, kao i krajnje tolerantnom odnosu prema mnogim destruktivnim ponašanjima i zloupotrebama kod samih izbora postupaka i njihovog provođenja. Udruženje posebno zamjera Agenciji što uporno godinama odbija da izmijeni manjkave i nejasne odredbe u ZJN-u, koje mnogima u ugovornim organima omogućavaju da svjesno i sa namjerom vrše manipulacije i zloupotrebe Zakona isključivo iz koruptivnih razloga. Takav, blagonaklon i gotovo nezainteresovan odnos Agencije za rješavanje brojnih problema u javnim nabavkama, koji su se godinama nagomilavali i postajali sve anarhičniji, što bi narod rekao „niti se djeca boje hodže, niti hodža djece“, neodložno zahtijeva od najodgovornijih u zakonodavnoj i izvršnoj vlasti da ovom problemu neodložno posvete dužnu pažnju, ne bježeći pri tome ni od odgovarajućih kadrovskih rješenja, jer svima nam je jasno da oni koji su kreirali i stvorili probleme, iste ne mogu uspješno razriješiti. Udruženje Tender, čiji rad i djelovanje podržavaju 42 nevladine organizacije, se nada i očekuje da će mnogim čestitim i odgovornim nosiocima izvršne i zakonodavne vlasti i rukovodstvima političkih partija, kojima su građani, birači, dali svoje povjerenje, u ovo vrijeme velike ekonomske krize, probuditi savjest i da će isti odlučno, u javnim nabavkama, gdje se javna sredstva najneracionalnije troše, odlučno stati u zaštitu stvarnih interesa građana i ideološki se diferencirati i distancirati od sve bezobzirnijeg, pljačkaškog, koruptivnog lobija iz javnog i privatnog sektora. Velika, gotovo presudna prilika za to, biće upravo predstojeće donošenje novog ZJN-a, u čijem se predloženom Nacrtu, nažalost, zadržavaju brojne postojeće normativne slabosti, ali se otvaraju i novi prostori, koji će mnoge neodgovorne pojedince u ugovornim organima i ponuđačima dodatno podsticati i ohrabrivati na još koruptivnije radnje. Stoga Udruženje, još jednom, gotovo očajnički apeluje da svi dobronamjerni i odgovorni u ovoj državi predstojećem donošenju novog ZJN-a posvete dužnu pažnju, kako bi se javna sredstva u javnim nabavkama najefikasnije zaštitila i koristila, što je svakako interes svih, a pogotovo najsiromašnijih građana. U tome pogledu UG Tender predlaže konkretne antikoruptivne Amandmane, koji sadrže efikasne mehanizme i rješenja, čijom bi se ugradnjom u odredbe novog ZJN-a obezbijedilo odgovornije i dosljednije ponašanje svih učesnika u javnim nabavkama i što je najbitnije, postigla veća transparentnost, uspješnost u provođenju postupaka i domaćinsko trošenje sredstava sa mogućom godišnjom uštedom od oko 500 miliona KM. 

Banja Luka, 29. februar 2012. godine

Analitičko-istraživački tim 

UG Tender

� Na web stranici Udruženja � HYPERLINK "http://www.tender.ba" ��www.tender.ba� možete pročitati Godišnji izvještaj o zaključenim ugovorima u postupcima javnih nabavki u 2010. godini





Projekat „Jačanje prve „watch dog“ funkcije o korupciji u javnim nabavkama“ finansira:

Sadržaj u ovom dokumentu je isključiva odgovornost Udruženja građana “Tender” i ni u kom slučaju ne odražavaju stanovišta Evropske unije i CCI.

